
Vátryggingafélagið V v. frjálsrar ábyrgðartryggingar Í 

Starfsmaður fauk af þaki þegar verið var að fjarlægja bárujárn þ. 25.9.2009

Gögn.
1. Málskot móttekið þ. 25.3.2011 ásamt fylgiskjölum 1-12
2. Bréf V dags. 7.4.2011.

Málsatvik.

M vann hjá Í við að taka bárujárnsplötur af húsþaki. M féll af þakinu um 7.5 metra fall og 
fótbrotnaði  á hægra fæti. M segist hafa verið búinn að taka við einni plötu frá samstarfsmanni 
sínum og ætlað að taka við þeirri næstu þegar hann hafi séð að fyrsta platan var að fara af stað og 
hafi hann þá farið til að leggja þyngd á hana en þegar M hafi komið að henni hafi hún rétt sig við 
og tekið hann með sér fram af þakinu. Í skýrslu Vinnueftirlitsins segir að gengið hafi á með 
vindhviðum þegar slysið varð og segir að orsök slyssins megi rekja til að engar ráðstafanir hafi 
verið gerðar til þess að koma í veg fyrir að bárujárnið gæti fokið og jafnframt hafi ekki verið gerðar 
nægjanlegar ráðstafanir til að koma í veg fyrir að starfsmenn gætu fallið fram af þakinu. M krefst 
bóta úr frjálsri ábyrgðatrtyggingu  Í vegna slyssins og telur aðstæður á byggingarstað hafa verið 
ófullnægjandi sem leiði til bótaskyldu Í. Í því sambandi er m.a. vísað til 1.mgr. 37.gr. laga nr. 
46/1980 um aðbúnað, hollustuhætti og öryggi á vinnustöðum. V hafnar bótaskyldu og segir að 
verkið hafi M átt að vinna í öruggu skjóli og hafi M ekki átt að leggja bárujárnsplötur upp á þakið. 
Þá vísar V á bug fullyrðingum um ófullnægjandi verkstjórna af hálfu Í. Þá bendir V á að M sé 
smiður með langa starfsreynslu þar af rúm 4 ár hér á landi. V heldur því fram að M hafi mátt vera 
fullljóst hvaða hætta var fólgin í því vinnulagi sem hann viðhafði í umrætt sinn.

Álit.

Af gögnum málsins sérstaklega skýrslu Vinnueftirlits ríkisins verður ekki annað ráðið en orsök 
slyssins verði aðallega rakin til þess að ekki hafi verið gerðar nægjanlegar ráðstafanir til að koma í 
veg fyrir að starfsmenn gætu fallið fram af þakinu. Ekkert liggur fyrir í málinu sem sýnir fram á að 
M hafi farið að andstætt fyrirmælum  eða óvarlega í umrætt sinn. M á því rétt á bótum úr frjálsri 
ábyrgðartryggingu Í hjá V. 

Niðurstaða.

M á rétt á bótum úr frjálsri ábyrgðartryggingu Í hjá V.

Reykjavík  3.5. 2011.

